
Patrick Doutreligne - Abbe Pierre fundazioko ordezkari nagusia 

«Jabetza eta aberastasuna ez daude lotuta»

Aitor Renteria - Baiona 

Ipar Euskal Herriari buruzko datu zehatzik ez du Abbe Pierre fundazioak, eta hainbat zerbitzutatik hartutako informazioarekin egin du proiekzioa. Hala ere, bertako arazo nagusiak etxegintzaren presioa, adineko jendearen bakardadea eta gizarte etena direla dio. 
Frantzian 65 urtez gorako 600.000 pertsona bizi dira pobrezian. Ipar Euskal Herriari buruzko emaitzarik baduzue? 

Hainbat erakunde, eragile eta inkesta etxeren datuak eskuratu eta alderatu ditugu. Uste dugu ez gaudela errealitatetik urruti, baina ezin dugu datu zehatzik eman. Hala ere, Frantziako errealitateak ongi erakusten du egoera. Ñabardura ugari egin behar dira toki batetik bertzera. Adibidez, toki batzuetan, turismoaren eraginik ez ukan arren, biziki ari dira garatzen mobile home edo gurpil gaineko etxeak. Bertzeetan isolamendua da arazoa. Toki bakoitzak bere ezaugarriak ditu. 
Kontuan izanik biziaren prezioa ez dela bera toki guztietan, ez ote da arbitrarioegia pobreziaren hein bera finkatzea guztientzat? 

Frantziako irizpideak azaltzen du pobreziaren heina 628 eurotan finkatzen dela. Arbitrarioki hartzen da kopuru hori, eta azpimarratu nahi nuke lehen 681 eurotan zegoela. Behera egin arren, 600.000 pertsona pobrezia heinaren azpitik bizi dira. 
Orain artean pentsatzen zen etxearen jabetza pobrezian ez bizitzeko bermea zela. 
Argi dago alokairua ordaintzen duen pertsonari, 621 euroz beherako diru sarrerekin, ez zaiola deus gelditzen bizitzeko. Baina jabeen kasuan ezberdina da. 1930eko urte zoriontsuetako belaunaldia-k, bizi osoan lana ukan dutenak eta hazkuntza ezagutu, ez du arazorik ukan, erretreta duina ukan duelako. Baina geroztik krisialdiak egon dira eta bertze belaunaldi batzuek ere hartu dute erretreta. Batzuek urteak egin dituzte langabezian, bertze batzuek gizarte soldata hartu dute luzaz. Erretreta hartzen dutelarik, kasurik onenean bat-batean erdira apaltzen zaie hilabete saria. Etxearen jabe badira ere, ez dute dirurik konponketei buru egiteko. Gizartean uharte bat bilakatzen dira, etxean egotera kondenaturik. 
Horrek ondorio zuzenak ditu osasunean ere bai, ezta? 

Baldintza txarretan bizi denak ez dio atea irekitzen inori. Ez du erakutsi nahi nola bizi den. Gazte batek protesta eginen lukeen tokian, isiltzea deliberatzen dute. Ahalgea barneratzen zaie, eta ez dute nahi nehork ikustea, zahar etxera eramanen dituzula pentsatzen dutelako. Jabetza eta aberastasuna ez daude lotuta. Hori osasunean ere nabaritzen da. 
Hiri handietako bakardadean ulergarria izan daiteke. Nola azaltzen duzu hori Ipar Euskal Herriko bezalako gizartean? 

Ohiturekiko lotura handia dago. Baina anitzek kanpoan eman dute bizia, eta erretreta hartzean itzultzen dira. Lotura asko galdu dituzte, eta ez dute atzematen utzi zuten hura. Erretreta ez da emendatzen, eta xahutzeak, bai. Bakartzearen bidea da hori, emeki-emeki. Eta betidanik hor bizi direnen kasua ez da hobea. Zailtasunak dituzte, baina lotsak, ohoreak, egoera mozorrotzera bultzatzen ditu, eta isiltasunean pairatzen dute egoera. 

